
Beləliklə, TANAP layihəsinin 
icrası müstəqilliyimizin daha bir 
mühüm hadisəsi kimi tarixə düş-
dü. Azərbaycanın və Türkiyənin 
möhkəm işbirliyi, qardaşlığa və 
dostluğa söykənən fəaliyyətləri bu 
strateji layihənin uğurla reallaş-
masında əhəmiyyətli rol oynadı. 
Ölkəmizin iqtisadi qüdrətini, 
Avropanın enerji təhlükəsizliyinin 
təmin olunmasındakı rolunu bir 
daha təsdiqləyən TANAP bununla 
da Azərbaycanın dünyanın siyasi 
və iqtisadi həyatındakı yerini və 
özəlliyini nümayiş etdirdi.

Türkiyə Prezidenti Rəcəb 
 Tayyib Ərdoğanın az bir müddət 
bundan əvvəl Bakı Enerji 
Həftəsinin iştirakçılarına ünvan-
ladığı təbrik məktubunda da iki 
qardaş ölkənin birgə təşəbbüsü 
və səyi ilə reallaşan TANAP 
layihəsinin əhəmiyyəti barədə 
fikirlər yer alıb: “Bakı-Tbilisi-
Ceyhan, Bakı-Tbilisi-Ərzurum 
boru kəmərləri və Trans-Anadolu 
təbii qaz boru kəməri – TANAP 
kimi nəhəng layihələrin həyata 
keçirilməsi ilə regional və qlobal 
enerji təhlükəsizliyinə mühüm 
töhfə verdik. Hazırda yaşadığımız 
kritik dönəmdə TANAP-ın onurğa 
sütununu təşkil etdiyi Cənub Qaz 
Dəhlizi Avropanın dördüncü təbii 
qaz arteriyası rolunu oynayır...”. 

TANAP Azərbaycan və 
Türkiyə üçün iqtisadi və stra-
teji əhəmiyyətə malik layihədir. 
Boru kəmərinin tikintisi zamanı 
yeni iş yeri imkanları ilə bərabər, 
kiçik və böyükölçülü istehsal 
müəssisələrinin inşası üçün 
əlverişli imkan yaranıb. Xəttin 
keçdiyi ərazilərin sosial-iqtisa-
di inkişafında özünəməxsus 
dirçəlmə müşahidə olunub. 
Layihə çərçivəsində Azərbaycan 
və Türkiyənin çox sayda şirkət 
və müəssisəsi inşaat, tədarük 
və xidmət sahələrində fəaliyyət 
göstərərək, götürülən öhdəlikləri 
uğurla başa çatdırma sertifkat-
ları ilə digər nəhəng iqtisadi 
layihələrdə iştirak şansı qazanıb.

Bu il iyunun 3-də Bakı Ener-
ji Forumunda Trans-Anadolu 
qaz kəmərinin Avropanın enerji 
təhlükəsizliyində əhəmiyyəti bir 
daha vurğulanaraq, indiyədək 
TANAP ilə 16 milyard kubmetr 
Azərbaycan təbii qazının nəql 

edildiyi bildirilib. Eyni zamanda, 
kəmər istifadəyə verildikdən bu il 
mayın 1-dək onunla 11,3 milyard 
kubmetr Azərbaycan təbii qazı-
nın daşındığı, bu həcmlərin 9,7 
milyard kubmetrinin İtaliyaya, 1,3 
milyard kubmetrinin Yunanıstana, 
0,3 milyard kubmetrinin isə Bolqa-
rıstana çatdırıldığı xatırladılıb. 

Yeri gəlmişkən, “Əsrin 
müqaviləsi” imzalanandan 
bugünə kimi ölkəmizin neft-
qaz sahəsində imkanları ardıcıl 
şəkildə genişlənib. Qaz ehtiyatları 
1 trilyon kubmetrdən çox olan 
“Şahdəniz” qaz kontraktı üzrə 
saziş bağlanılıb. Xəzər dənizini 

Qara dənizlə birləşdirən yeni bir 
ixrac marşrutu–Bakı-Supsa neft 
kəməri tikilib. Bakı-Tbilisi-Ərzurum 
qaz kəmərinin inşası Azərbaycanı 
dünyada, həm də qaz ölkəsi 
kimi tanıdıb. Bütün bunlarla 
bərabər, 2007-ci il iyulun 3-də 
Xəzərin Azərbaycan sektorundakı 
“Şahdəniz” yatağından hasil edilən 
təbii yanacaq Bakı-Tbilisi-Ərzurum 
qaz boru kəməri ilə Türkiyənin 
qaz kəmərləri sisteminə daxil 
olub. 2011-ci ildə isə Avropa 
İttifaqı ilə Azərbaycan arasında 
Xəzərdən Avropaya birbaşa qaz 
nəql edən marşrutların yaradıl-
masını dəstəkləyən strateji enerji 
əməkdaşlığına dair memorandum 
imzalanıb və bununla da Cənub 
Qaz Dəhlizi layihəsinin reallaşdı-
rılması istiqamətində tarixi addım 
atılıb.

Cənub Qaz Dəhlizinin 
seqmentlərini “Şahdəniz-2”, 
Cənubi Qafqaz Boru Kəmərinin 

Genişləndirilməsi, TANAP və TAP 
layihələri təşkil edir. Xatırladaq 
ki, 2012-ci ildə, Avropa İttifaqı ilə 
bəyanatın imzalanmasından bir 
il sonra, Azərbaycan və Türkiyə 
arasında TANAP layihəsinin inşası 
ilə bağlı müqavilə imzalanıb. 

Adı çəkilən müqavilənin 
imzalanması Cənub Qaz Dəhlizi 
layihəsinin həyata keçirilməsi 
baxımından çox mühüm hadisə 
idi. Yeri gəlmişkən, 2018-ci ildə 
TANAP-ın icrası başa çatdıqdan 
sonra, 2020-ci ildə TAP layihəsi də 
yekunlaşdırıldı. 

Beləliklə, iki qardaş ölkənin – 
Türkiyə vǝ Azərbaycanın enerji 
sektorunda indiyədək davam edən 
uğurlu ǝmǝkdaşlığının mühüm 
nümunələrindən biri olan TANAP 
Cənubi Qafqaz Boru Kəməri 
(CQBK) və TAP-la birgǝ Cǝnub 
Qaz Dəhlizinin ən vacib halqasını 
təşkil edib. 

Layihə Azərbaycan, Türkiyə 
və Avropa İttifaqını bir-birinə 

daha da yaxınlaşdırır və təqdim 
etdiyi potensial ilǝ qlobal enerji 
geosiyasətini yenidən formalaş-
dırır. Bu xüsusiyyəti ilə TANAP 
gələcəkdə planlaşdırılması 
nəzərdə tutulan enerji layihələri 
üçün dǝ baza rolunu oynayır. 

TANAP Azərbaycanın Avro-
pa İttifaqı ilə mövcud iqtisadi və 
siyasi əməkdaşlığının daha da 
güclənməsinə verdiyi töhfə ilə 
Azǝrbaycanı Türkiyənin ikinci, 
Avropa İttifaqının isə yeni qaz 
tədarükçüsünǝ çevirir.

Xatırladaq ki, təməli 2015-ci 
il martın 17-də Türkiyənin Qars 
vilayətinin Selim rayonunda qoyu-
lan TANAP Türkiyənin ərazisində 
1850 kilometrlik məsafə qət 
edir, ölkənin 20 vilayətindən, 67 
rayonundan və 600 kəndindən 
keçərək Avropaya çatır. TANAP 
Gürcüstan-Türkiyə sərhədində 
genişləndirilmiş CQBK (Cənubi 
Qafqaz Boru Kəməri) ilə birləşir, 
Türkiyə-Yunanıstan sərhədində 

isə TAP-a (Trans-Adriatik Qaz 
Boru Kəməri) qovuşur. Kəmərin 
Gürcüstan-Türkiyə sərhədində 
başlayıb Əskişəhərdə bitən 
hissəsinin uzunluğu 1350 kilo-
metr, oradan Türkiyə-Yunanıstan 
sərhədinədək olan hissəsi isə 480 
kilometr təşkil edir.

Enerji sahəsində beynəlxalq iş 
birliyinin ən uğurlu layihələrindən 
biri olan, xüsusilə Avropa Birliyi 
üçün alternativ bir enerji dəhlizi 
yaratması baxımından strateji 
əhəmiyyətə malik TANAP layihəsi 
planlaşdırılan qrafikə uyğun olaraq 
tam vaxtında və proqnozlaşdırı-
lan ilkin investisiyanın 45 faizinǝ 
qənaət olunaraq başa çatdırılıb. 

TANAP 16 milyard kubmetr 
olan mövcud ötürücülük gücünün 
əlavə investisiyalar hesabına 31 
milyard kubmetrə qədər artırıla 
bilǝcǝk şǝkildǝ layihǝlǝndirilib. 
Sonrakı illǝrdǝ isə ölkənin digər 
təbii qaz yataqlarından əldə 
edilə biləcək əlavə hasilatla 

Azərbaycan, xüsusilə Cənub 
Şərqi Avropa ölkələri üçün çox 
əhəmiyyətli bir qaz tədarükçüsü 
olacağı planlaşdırılıb. 

Prezident İlham Əliyevin 
çıxışlarının birində vurğuladığı 
kimi, enerji və nəqliyyat layihələri 
Cənubi Qafqazı transformasiyaya 
uğradıb, regionun iki  
ölkəsinə – Gürcüstan və 
Azərbaycana əlavə maliyyə 
ehtiyatları əldə etməyə imkan 
verib, ölkələrimizin beynəlxalq 
tərəfdaşlar qarşısında 
əhəmiyyətini artırmağa imkan 
yaradıb. 

Azərbaycanın təşəbbüskarı 
və müəllifi olduğu nəhəng enerji 
infrastrukturu layihəsi olan Cənub 
Qaz Dəhlizi hazırda dünyada 
inkişaf etdirilən ən kompleks təbii 
qaz boru kəmərləri zənciri kimi 
qiymətləndirilir. Avropa İttifaqı 
üçün prioritet enerji layihələrindən 
biri olan Cənub Qaz Dəhlizi ilk 
dəfə olaraq Xəzər regionundakı 

qaz təchizatını Avropa bazarına 
birləşdirməklə bütün regionun 
enerji xəritəsini dəyişdirir. Bu ba-
xımdan adı çəkilən dəhliz dünya 
neft-qaz sənayesində ən mühüm 
və iddialı layihələrdən biridir.

TANAP marşrutu sosial-
iqtisadi əhəmiyyəti ilǝ Cənub 
Qaz Dəhlizinin önəmli həlqəsini 
tǝşkil edir. Bununla yanaşı, 
Azərbaycanın “Şahdəniz-2” 
yatağından çıxarılan təbii qaz 
TANAP-ın da yer aldığı Cənub 
Qaz Dəhlizinin son hissəsi olan 
Trans Adriatik Boru Kəməri (TAP) 
bağlantısı ilə artıq Avropaya çata-
raq dünyanın bu regionunun enerji 
təchizatı təhlükəsizliyinə mühüm 
töhfə verir.

TANAP Azərbaycanın Avropa 
İttifaqı ilə mövcud iqtisadi- si-
yasi əməkdaşlığının inkişafına 
böyük töhfǝ vermǝklǝ bərabər, 
ölkəmizi həm Türkiyənin ikinci 
ən böyük qaz tədarükçüsünǝ, 
həm də Avropa İttifaqının yeni 
tǝbii qaz tədarükçüsünǝ çevirib. 
Azərbaycanın “Şahdəniz-2” yata-
ğından çıxardığı təbii qaz 2020-
ci ilin son günlǝrindǝn etibarǝn 
Türkiyə marşrutunun ardından, 
Türkiyə-Yunanıstan sərhədindǝn 
TAP-a qoşularaq Avropaya çatdı-
rılmağa başlanıb.

Türkiyə, Yaxın Şərq və Av-
ropanın “ən uzun və ən geniş 
təbii qaz kəməri” ünvanına 
malik olan  TANAP Azərbaycanın 
“Şahdəniz-2” yatağından hasil 
edilən təbii qazı Türkiyə marşru-
tu ilə daşıyaraq TAP bağlantısı 
ilə Avropaya çatdırır, beləliklə, 
enerji təchizatı təhlükəsizliyinə 
və iki ölkənin enerji sahəsində 
brendləşmə prosesinə töhfə verir.

Cənub Qaz Dəhlizinin ən 
əhəmiyyətli həlqəsi olan  TANAP, 
Azərbaycanın Avropa İttifaqı 
ilə mövcud iqtisadi və siyasi 
əməkdaşlığının daha da inki-
şafına töhfə verməklə yanaşı, 
Azərbaycanı Türkiyənin ikinci ən 
böyük qaz təchizatçısı və Avropa 
İttifaqının yeni qaz təchizatçısı 
səviyyəsinə çatdırıb. 

V.BAYRAMOV,  
“Xalq qəzeti”

TANAP Avropanın enerji 
təhlükəsizliyinə mühüm töhfə verir

Enerji layihələrimiz 
bölgəmizə sabitlik gətirir. 
Bu layihələrdə iştirak 
edən bütün ölkələr, bütün 
şirkətlər fayda görür, 
xalqlar fayda görür. TANAP 
kimi nəhəng layihənin 
həyata keçirilməsi Türkiyə-
Azərbaycan liderlərinin 
birgə güclü siyasi iradəsi 
nəticəsində mümkün 
olmuşdur.

İlham ƏLİYEV
Azərbaycan 

Respublikasının Prezidenti

Prezident İlham Əliyev Trans-Anadolu qaz kəmərinin (TANAP) 
2018-ci il iyunun 12-də Türkiyənin Əskişəhər şəhərində istifadəyə 
verilməsi mərasimdə çıxış edərək, XXI əsrin bu nəhəng enerji 
layihəsinin iki qardaş ölkə liderinin birgə güclü siyasi iradəsi 
nəticəsində uğurla icrasını vurğulayaraq, bölgəmizə sabitlik 
gətirəcəyinə, infrastrukturun qurulmasında fəallıq göstərən 
ölkələrin, bütün şirkətlərin faydalanacağına əminliyini bildirdi. 
Dövlətimizin başçısı, eyni zamanda, TANAP-dan əvvəl - 2006-cı 
ildə Bakı-Tbilisi-Ceyhan neft, 2007-ci ildə Bakı-Tbilisi-Ərzurum 
qaz kəmərlərinin, 2018-ci ildə isə Bakı-Tbilisi-Qars dəmir yo-
lunun açılışının qardaş Türkiyə ilə birlikdə gerçəkləşdirildiyini 
diqqətə çatdırdı. Ölkə rəhbəri daha sonra dedi: “Bütün bu açılış 
mərasimlərində əziz qardaşım Rəcəb Tayyib Ərdoğanla birlikdə 
iştirak etmişik. Bu gün bu tarixi gündə də biz birlikdəyik. Bu, onu 
göstərir ki, bizim təşəbbüsümüzlə irəli sürülən istənilən layihə 
həyatda öz əksini tapır. Çünki bunun arxasında düşünülmüş 
siyasət, güclü iradə və bizim qardaşlığımız dayanır”.

Azərbaycan-BMT əməkdaşlığı uğurla inkişaf etməkdədir 
Bu gün də BMT ilə ən müxtəlif 

səviyyələrdə əməkdaşlığımız uğurla 
davam edir. İyunun 12-də BMT 
Baş Assambleyasının 76-cı sessi-
yasının prezidenti Abdulla Şahidin 
Azərbaycan xarici işlər nazirinin 
dəvəti ilə ölkəmizə səfərə gəlməsi 
də bunu təsdiq edir. BMT-nin 
Azərbaycan nümayəndəliyindən 
verilən xəbərə görə, səfər iyunun 
13-dək davam edəcək. 

Abdulla Şahidin iyunun 13-də 
Prezident İlham Əliyev və Xarici 
İşlər naziri Ceyhun Bayramovla 
görüşəcəyi bildirilir. Baş Assamble-
ya prezidentinin Milli Məclisin Sədri 
Sahibə Qafarova ilə də görüşü 
gözlənilir. Elə həmin gün Abdulla 
Şahid ADA Universitetində gənclər 
və müəllimlərlə görüş keçirəcək.

Azərbaycana səfəri zamanı Baş 
Assambleya prezidenti BMT-nin 
ölkəmizdəki rezident-əlaqələndirici 
Vladanka Andreevanın rəhbərlik 
etdiyi BMT-nin Ölkə üzrə İdarə 
Heyətinin üzvləri ilə də görüşəcək. 
Abdulla Şahidi Baş Assambleya 
Prezidenti Ofisinin (BAPO) dörd 
əməkdaşı müşayiət edəcək. 

Bir neçə gün əvvəl Azərbaycan 
Respublikası Prezidentinin 
köməkçisi – Prezident Administra-
siyasının Xarici əlaqələr şöbəsinin 
müdiri Hikmət Hacıyev Nyu-Yorkda 
Birləşmiş Millətlər Təşkilatının 
(BMT) Baş Assambleyasının sədri 
Abdulla Şahid ilə görüşüb. Görüşdə 
Azərbaycanın daim çoxtərəfli dip-
lomatiyanı dəstəklədiyi vurğulanıb 
və Qoşulmama Hərəkatının sədri 
kimi bu istiqamətdə gördüyü işlər 
müzakirə edilib.

Azərbaycan Prezidenti İlham 
Əliyev 2021-ci il sentyabrın 23-də 
BMT Baş Assambleyasının 76-cı 
sessiyasının dövlət və hökumət 
başçıları səviyyəsində keçirilən illik 
ümumi müzakirələri zamanı video-

formatda çıxış edərkən bildirmişdi 
ki, ölkəmiz BMT ilə sıx əməkdaşlıq 
edir, təşkilatın tədbirlərində fəal işti-
rak edir. Bundan əlavə, dövlətimizin 
başçısı qeyd etmişdi ki, ötən ilin 
sentyabrında BMT Baş Assamb-
leyasındakı çıxışı zamanı BMT 
üzvlərinin diqqətini Azərbaycan 
ərazilərinin Ermənistan tərəfindən 
işğalının davam etməsinə və 
Ermənistan hökumətinin təcavüzkar 
bəyanatlarına və hərəkətlərinə 
yönəltmişdi: “Bu gün qürur hissi 
ilə deyirəm ki, Ermənistan döyüş 
meydanında məğlub edildi və 

Azərbaycan işğala son qoydu. 
Təqribən 30 il ərzində Ermənistan 
ölkəmizin ərazisinin 20 faizini işğal 
altında saxlayırdı. İşğal müharibə 
cinayətləri və insanlıq əleyhinə 
cinayətlərlə müşayiət olunub. 
Ermənistan 1992-ci ildə Xocalı 
soyqırımını törədərək, yüzlərlə dinc 
insanı, o cümlədən 106 qadını və 
63 uşağı qətlə yetirmişdir. 1275 
azərbaycanlı əsir götürülmüşdür, 
onların 150-si hələ də itkin hesab 
olunur. Xocalı soyqırımı 13 ölkə 
tərəfindən tanınıb. Ermənistan 
tərəfindən həyata keçirilən etnik 

təmizləmə nəticəsində bir milyondan 
çox azərbaycanlı qaçqın və məcburi 
köçkün vəziyyətinə düşmüşdür”.

Bu il fevralın 25-də BMT Baş 
Assambleyası sədrinin “Univer-
sal peyvəndlənmə üçün səylərin 
artırılması” mövzusunda təşkil 
etdiyi yüksək səviyyəli tema-
tik müzakirələrdə iştirak edən 
Azərbaycan Prezidenti İlham 
Əliyev milli qisimdə və Qoşulmama 
Hərəkatının sədri kimi hərəkata 
üzv dövlətlər adından videofor-
matda çıxış etmişdi. Azərbaycan 
lideri bildirmişdi ki, Qoşulmama 
Hərəkatına üzv dövlətlər BMT 
Baş Assambleyasının sədri cənab 
Abdulla Şahidin COVID-19 pan-
demiyası ilə mübarizədə universal 
peyvəndlənməyə dair belə yüksək 
səviyyəli tematik müzakirələrin 
keçirilməsi təşəbbüsünü təqdir edir. 
Bu toplantı dünyada COVID-19 
əleyhinə keyfiyyətli, təhlükəsiz, 
effektiv və məqbul qiymətə olan 
peyvəndlərdən istifadə məqsədilə 
bərabər imkanların təmin edilməsi 
ilə bağlı problemlərin davam etdiyi 
vaxta təsadüf edir.

Onun sözlərinə görə, pande-
miyanın başladığı dövrdən Qoşul-
mama Hərəkatı multilateralizm, 
əməkdaşlıq və həmrəylik ruhunda 
geniş beynəlxalq ictimaiyyətin 
səylərini fəal şəkildə səfərbər 
edərək, pandemiya ilə mübarizə və 
onun mənfi nəticələrinin aradan qal-
dırılması baxımından bir sıra uğurlu 
təşəbbüslər irəli sürmüşdür. 2020-ci 
ilin dekabrında BMT Baş Assamble-
yasının COVID-19 pandemiyası ilə 
mübarizəyə həsr edilmiş xüsusi ses-
siyasının keçirilməsi, habelə ötən 
ilin mart və dekabr aylarında İnsan 
Hüquqları Şurası və Baş Assamble-
ya tərəfindən qəbul edilmiş “CO-
VID-19 pandemiyası ilə mübarizədə 
bütün ölkələr üçün peyvəndlərə 

bərabər, məqbul qiymətə, vaxtın-
da və universal əlçatanlığın təmin 
edilməsi”nə dair qətnamələr Qo-
şulmama Hərəkatına üzv dövlətlər 
adından irəli sürülmüşdür.

Azərbaycanda COVID-19 pan-
demiyasının nəzarətdə saxlanılması 
üçün təsirli və adekvat tədbirlərin 
həyata keçirildiyini bəyan edən 
Prezident İlham Əliyev demişdi ki, 
biz peyvəndlənmə kampaniyasına 
2021-ci ilin yanvarında başlamışıq. 
Bu günədək ölkədə yetkin əhalinin 
68 faizinə peyvəndin hər iki dozası 
vurulub. COVID-dən əziyyət çəkmiş 
əhali və sahibkarlıq subyektlərinin 
dəstəklənməsi üçün dövlət 
büdcəsindən 1,6 milyard ABŞ dolları 
məbləğində maliyyə yardımı ayrılıb.

Azərbaycan pandemi-
ya, “peyvənd millətçiliyi” və 
peyvəndlərdən istifadə ilə bağlı in-
kişaf etmiş və inkişaf etməkdə olan 
ölkələr arasında qeyri-bərabərliyə 
qarşı beynəlxalq həmrəyliyin 
gücləndirilməsi istiqamətində 
vacib qlobal təşəbbüslərlə çıxış 
edib. BMT Baş Assambleyasının 
xüsusi sessiyası, peyvəndlərdən 
bərabər və universal istifadənin 
təmin edilməsinə dair qətnamələr 
bunun bariz nümunəsidir. Həmrəylik 
əlaməti olaraq, koronavirusla 
mübarizəni dəstəkləmək məqsədilə 
Azərbaycan birbaşa və ya Ümum-
dünya Səhiyyə Təşkilatı vasitəsilə 
80-ə qədər ölkəyə maliyyə və 
humanitar yardımı etmişdir. Bununla 
yanaşı, biz 5 ölkəyə peyvənd ianəsi 
etmişik və bu iş davam etdiriləcək. 
Hazırda biz Qoşulmama Hərəkatına 
üzv olan 14 ölkəyə təqribən bir mil-
yon doza peyvəndin ianə edilməsi 
prosesindəyik.

Paşa ƏMİRCANOV,  
“Xalq qəzeti”

Azərbaycan müstəqillik illərində dünyanın əksər ölkələri, 
eyni zamanda, aparıcı beynəlxalq təşkilatlarla sıx qar-
şılıqlı münasibətlər qurub. Bu əməkdaşlıq qarşılıqlı 

faydalı əsaslarda genişlənməkdədir. Ölkəmiz BMT-yə üzv 
olduğu gündən bəri bu təşkilatla da münasibətlərini ən yüksək 
səviyyədə davam etdirir. 1992-ci il martın 2-də BMT Baş 
Məclisinin 46-cı sessiyasının 82-ci plenar iclasında Azərbaycan 
Respublikasının Birləşmiş Millətlər Təşkilatına üzv qəbul 
olunmasından artıq 30 il keçir. 111 dövlətin adından irəli sü-
rülmüş bu qətnaməyə BMT-nin bütün üzvləri yekdilliklə səs 
veriblər. Eyni zamanda, ölkəmiz 24 oktyabr 2011-ci ildə BMT 
Təhlükəsizlik Şurasının iki illik (2012–2013) qeyri-daimi üzvü 
seçilmişdir. 

“Peşəkar karyera 
məsləhətçisi” silsilə 
təlim kursu başa çatıb

Azərbaycan Respublikası Əmək və 
Əhalinin Sosial Müdafiəsi Nazirliyinin 
tabeliyində Dövlət Məşğulluq Agentliyinin 
Mərkəzi karyera filialı tərəfindən ölkəmizin 
ali təhsil müəssisələrinin karyera 
mərkəzlərində çalışan əməkdaşları 
üçün təşkil edilən “Peşəkar karyera 
məsləhətçisi” adlı silsilə təlim kursu başa 
çatıb.

 Təlim kursuna ölkənin bir çox aparıcı ali təhsil ocaq-
larının əməkdaşları qatılıblar. Silsilə təlim kursunun yekun 
imtahanında Azərbaycan Turizm və Menecment Universi-
tetinin (ATMU) karyera və kommunikasiya şöbəsinin müdiri 
Səidə Məmmədova və həmin şöbənin baş mütəxəssisi 
Elnurə Əliyeva ən yüksək nəticələr əldə ediblər. 

Qeyd edək ki, ATMU-nun əməkdaşları S.Məmmədova 
və E.Əliyeva ”Peşəkar karyera məsləhətçisi” adlı silsilə 
təlim kursunun çoxsaylı iştirakçıları arasında ilk iki yerə 
sahiblənərək fərqlənmə sertifikatı alıblar.

Z.BƏŞİRQIZI,  
“Xalq qəzeti”

